
 

500 атожылкаў радаводнага дрэва 

 Роднае, прыгожае і шчырае… 

Тут, куды ні глянь, што ні крані, – 

Сувязі навек з зямлёй і выраем, 

Тут мае вытокі і карані… – 

 пісаў Юры Карэйва. І з гэтым нельга не пагадзіцца. Бо цяжка ўявіць сабе 

чалавека без гісторыі, без кроўных сувязяў з роднай зямлѐй, без адчування 

сваіх вытокаў, без роду і племені. 

Гэтую думку шчыра падзяляе і наш зямляк Вячка Целеш. Вячаслаў Міхай-

лавіч – мастак, мастацтвазнаўца, краязнаўца, філакартыст, грамадскі дзеяч, 

член Саюзаў мастакоў Беларусі i Латвіі. Таму невыпадкова ѐн звярнуўся да 

даволі складанай, але надзвычай важнай тэмы – напісанне ўласнага радаводу. 

Кніга «Адсюль наш род, тут мой прычал» (пра яе раней пісала «КГ») – гэта 

спроба даследавання В. Целешам свайго радаводу і гісторыі пасѐлка Крас-

насельскі на Ваўкавышчыне. Ён лічыць, што без радаводу ні асобны чалавек, 

ні народ існаваць не могуць. Вывучэнне архіўных матэрыялаў, збіранне 

ўспамінаў прадстаўнікоў роду Целешаў дазволілі прасачыць ланцужок 

аднаго роду ад XVIII ст.: самы далѐкі продак, успаміны пра якога адшукаў 

Целеш, – гэта яго прапрапрапрабабуля Магдалена Целеш 1795 г. нараджэння. 

На радаводным дрэве мастака больш за 500 атожылкаў! 720 фотаздымкаў, 

звязаных з гісторыяй свайго роду, здолеў адшукаць аўтар. Гэта глыбокае 



даследаванне В. Целеш выдаў за свой кошт такім тыражом, каб кожны з 

сучасных Целешаў, яго родзічаў, змог атрымаць экзэмпляр і ведаць гісторыю 

роду. 

Нарадзіўся В. Целеш у п. Краснасельскі 

Ваўкавыскага раѐна ў верасні 1938 г. Тут прайшлі яго дзіцячыя і юнацкія 

гады, тут створаныя першыя карціны. З 1958 г. жыве ў Латвіі. У 1961 г. 

вучыўся ў мастацкай студыі, а ў 1961 – 1964 гг. служыў у войску ў Вільні, дзе 

наведваў мастацкую студыю ў Палацы чыгуначнікаў. У 1975 г. скончыў 

жывапісна-педагагічнае аддзяленне Латвійскай дзяржаўнай акадэміі 

мастацтваў імя Т. Залькална. Узнагароджаны ордэнам Трох Зорак – 

найвышэйшай узнагародай латвійскай дзяржавы. 

В. Целеш – аўтар кнігі «Гарады Беларусі на старых паштоўках», за якую 

атрымаў ганаровую прэмію імя Францішка Багушэвіча. Вядомы наш зямляк і 

сваѐй асветніцкай дзейнасцю: дзякуючы яму беларусы замежжа больш 

ведаюць пра гістарычнае мінулае Беларусі, яе выдатных дзеячаў. Ён быў 

першым дырэктарам беларускай школы ў Рызе, сѐння – старшыня 

Аб’яднання мастакоў-беларусаў Балтыі «Маю гонар», намеснік старшыні 

Латвійскага таварыства беларускай культуры «Сьвітанак». Працуе дацэнтам 

кафедры культуры і мастацтва Інстытута менеджмента інфармацыйных 

сістэмаў. 

Імя В. Целеша ўнесенае ў каталог «Сусветны экслібрыс», у міжнародны 

каталог «Мініяцюрная графіка і экслібрыс» (Пекін), у 80-томную 

«Сусветную энцыклапедыю мастакоў усіх часоў і народаў». Дасканала 

валодае як роднай беларускай мовай, так і латышскай ды рускай. 

Сѐлета супрацоўнікам Ваўкавыскай 

раѐннай бібліятэкі пашанцавала, што зямляк завітаў да нас на сустрэчу, на 

якую сабралася багата аматараў мастацтва, краязнаўцаў, проста цікаўных 

людзей. Пад час двухгадзіннай сустрэчы адбылася прэзентацыя яго кнігі 

«Адсюль наш род, тут мой прычал». Аўтар прадстаўляў яе ўжо ў Рызе, 

Гродне, Краснасельскім i ў Нацыянальнай бібліятэцы Беларусі. Коратка 

распавѐў аб сваѐй творчай біяграфіі, адказаў на шматлікія пытанні 

прысутных, а таксама падарыў двум шчасліўчыкам па кнiзе. На заканчэнне 

сустрэчы дырэктар бібліятэкі ўручыла В. Целешу памятныя сувеніры: буклет, 

прысвечаны мастаку (распрацаваны і аформлены супрацоўнікамі аддзела 

маркетынгу), зборнік вершаў мясцовых паэтаў і інш. А далей гутарка з 

землякамі доўжылася за кубачкам гарбаты. Спадзяемся, што творчая 

сустрэча закранула прысутных і выклікала цікавасць да асобы аўтара. А 

бібліятэка і надалей плануе ладзіць для сваіх карыстальнікаў сустрэчы з 

цікавымі асобамі – нашымі землякамі. 

